Busturiko Udala  Euskara Biziberritzeko Plan Nagusiaren  2010erako  hizkuntza politikarako neurriak  garatzen hasi da.

Busturiko Udalak 2009an  ekin zion  Euskara Biziberritzeko Plan Nagusia diseinatzeko prozesuari eta   Ahize-AEK hizkuntza aholkularitzaren  laguntza izan zuen udalerriaren ezaugarri eta beharrekin bat datorren  plana diseinatzeko. 
.

 EBPNren helburu nagusia euskaraz bizi nahi duten herritarrei horretarako aukerak bermatzeko behar diren hizkuntza-politikarako neurriak erabakitzea eta bultzatzea da.  

Euskara gizarteko arlo guztietara zabaltzeko, hiru lan esparru (edo helburu estrategiko) landuko ditu Busturiako EBPNk:

1. Euskararen belaunaldiz belaunaldiko transmisioak etenik izan ez dezan lortzea. 

2. Euskararen erabilera gizarteko esparru guztietara zabaltzea. 

3. Euskara bera, komunikazio-tresna den aldetik, lantzea eta aberastea

Euskararen Aholku Batzordearen iritzi eta ekarpenekin osatutako diagnostikoan oinarrituta Busturiko EBPN 2010-2012  diseinatu zen, eta  2009ko abenduaren 30ean udalbatzak aho batez onartu zuen.

EBPN neurri eta ekintza multzoa da, Udalak gidatzen du eta herritarren nahiz entitateen parte-hartzea bideratu nahi du. Aurten hainbat esparrutan eragiteko ekintza plana abian da dagoeneko.   

Euskalduntze-alfabetatze eskolak martxan daude urtarrilaz geroztik.

Transmisioa indartzeko helburuz,  guraso berriak sentsibilizatzeko programaren bitartez pegatinak eta gutuna bidaltzen zaie. Maiatzaren lehenengo hamabostaldian,  familiartean jolasak euskaraz ekimena antolatuko dugu. 

Iaz hasitako bideari jarraituz, maiatzaren 7an  euskararen  ordua izango da.  Aurten hirutan antolatuko  dugu Euskararen ordua izeneko ekitaldia eta,  euskararen ordu bakoitza Busturiko auzo batean egingo da. Lehenengoa,  Altamiran antolatuko dugu.  Euskararen orduan, pintxoa edota potea euskaraz eskatzeak, badu saria Busturian. Herritarren parte hartze zabala espero dugu. 

Laster merkataritza eta ostalaritzan, aisialdian eta kirol munduan erabilera sustatzeko urratsak emango ditugu.

Euskara bera elikatu eta aberasteko asmoz, kulturgintza eta hedabideetan hainbat neurri  hartuko dira, Besteak beste, Busturiko  toponimiaren azterketa, euskarazko hedabideak indartzeko dirulaguntzak…
 Beraz, Euskara Batzordetik Busturiko herritar guztiak hilero antolatuko diren ekintzetan parte hartzera eta euskaraz bizitzera animatu nahi ditugu.

Busturian eixu! euskaraz.

